








Gweithredu hinsawdd byd-eang
Mae angen darparu cyllid hinsawdd i helpu gwledydd tlawd i addasu a datblygu yn wyneb 
hinsawdd sy’n newid. Mae llywodraethau ledled y byd wedi ymrwymo at godi  $100bn mewn 
cyllid hinsawdd erbyn 2020 er mwyn cynorthwyo pobl dlotaf y byd i ddygymod â hinsawdd 
sy’n newid, a datblygu mewn ffordd carbon isel.

Mewn cyfnod o lymder gwariant cyhoeddus, dylem edrych fwy a mwy ar ffynonellau dyfeisgar 
i ddarparu’r arian hwn, megis: 

• Treth Robin Hood, neu Dreth Trafodion Ariannol, a allai godi $400bn YN FYD-EANG 
bob blwyddyn hyd yn oed ar y raddfa gyfartalog isel o 0.05 y cant; yn y DU yn unig, 
yn ôl yr IPPR, gallai godi £20bn y flwyddyn.

• Mesurau i godi arian drwy allyriadau llongau a hedfan rhyngwladol. Yn ogystal 
â lleihau allyriadau, dyma un o’r ffyrdd gorau o warantu llif rheolaidd, sefydlog 
o gyllid hinsawdd. Nid yw’r allyriadau o’r sectorau hyn yn cael eu rheoleiddio’n 
rhyngwladol, er eu bod yn cynhyrchu rhwng 5% a 10% o nwyon tŷ gwydr byd-
eang. 

Er nad oes gan Lywodraeth y Cynulliad rym i weithredu ar y materion hyn, gallai:

• Sicrhau fod pob gohebiaeth ar newid hinsawdd yn pwysleisio’r her sy’n wynebu 
pobl dlotaf y byd a’n cyfrifoldeb i’w cynorthwyo

• Parhau i gefnogi’r Cytundeb Gweithredu Tiriogaethol ar Newid Hinsawdd ym 
Mbale, Uganda, ac ymchwilio i’r posibilrwydd o TACC arall yn ystod tymor y 
Cynulliad nesaf

Gofynnwn hefyd i ymgeiswyr ac AC bwyso ar eu pleidiau, Llywodraeth y Cynulliad a 
Llywodraeth y DU i:

• Gefnogi’r egwyddor fod cyllid hinsawdd yn ychwanegol at Gymhorthdal Datblygu 
Tramor, gartref ac yn rhyngwladol 

• Cefnogi cyflwyno Treth Robin Hood 
• Cefnogi cyflwyno mesurau i godi arian oddi wrth allyriadau llongau a hedfan 

rhyngwladol 
• Cefnogi uchelgais yr UE i dorri allyriadau 30 y cant dan lefelau 1990 erbyn 2020, ar 

lwybr tuag at 40%

Gweithredu hinsawdd yng Nghymru
Byddai rhaglen uchelgeisiol dan arweiniad y Cynulliad i ostwng allyriadau nwyon tŷ gwydr 
Cymru yn sylweddol yn gwneud mwy na chyfrannu at dargedau byd-eang, a dangos pryder 
Cymru dros gymunedau ledled y byd sydd mewn perygl yn sgil newid hinsawdd. Gallai hefyd 
greu swyddi newydd yng Nghymru, codi lefelau sgiliau a lleihau tlodi, drwy roi blaenoriaeth 
i’r ardaloedd mwyaf difreintiedig yn gymdeithasol.
 
Roedd adroddiad gan Ganolfan Tyndall dros Ymchwil Newid Hinsawdd9, a gomisiynwyd 
gan Lywodraeth Cynulliad Cymru, yn gwneud argymhellion ar gyfer gostwng allyriadau yng 
Nghymru, rhai â photensial sylweddol i gynorthwyo pobl i godi allan o dlodi drwy gyfleoedd 
hyfforddiant a chyflogaeth newydd, wrth wneud gostyngiadau sylweddol mewn allyriadau.

9.  Towards a 2°C future: emission reduction scenarios for Wales, Adroddiad ymchwil gan Ganolfan Tyndall, Prifysgol Manceinion, Adroddiad a gomisiynwyd gan Gomisiwn Newid 
Hinsawdd Llywodraeth Cynulliad Cymru, Rhagfyr 2009

Comisiynodd Atal Anrhefn Hinsawdd Cymru  Uned Ymchwil Economi Cymru (WERU)10 
yn Ysgol Fusnes Caerdydd i edrych ar weithredoedd ymarferol o fewn gallu Llywodraeth 
Cynulliad Cymru, gweithredoedd a all ostwng allyriadau hinsawdd o Gymru yn unol gyda 
chyfraniad at gyfyngu ar y cynnydd blynyddol mewn tymheredd byd-eang i 2 radd, gan 
hyrwyddo cyfiawnder cymdeithasol ar yr un pryd. Roedd yr ymchwil hefyd yn ystyried sut i 
gryfhau Cymru i wynebu ergydion economaidd, symud at gyflenwad ynni cadarnach mewn 
cyfnod o gostau cynyddol tanwydd ffosil, wynebu tlodi a chydraddoldeb cymdeithasol o fewn 
Cymru, ysgogi gweithgaredd economaidd a chynyddu cyflogaeth, datblygu sylfaen sgiliau 
cyflogaeth Cymru, ac atgyfnerthu safle Cymru fel arweinydd mewn ddatblygu cynaliadwy.

Mae’r dadansoddiad yn awgrymu fod yr argymhellion isod yn fanteisiol o bob cyfeiriad: 
gostwng allyriadau; cadw mwy o arian o fewn economi Cymru; a chael effaith fuddiol ar 
lefelau cyflogaeth, sgiliau a thlodi. Rydym felly yn annog llywodraeth nesaf y Cynulliad i 
ddilyn rhaglenni fel rhain ar fyrder:
 
• Dewisiadau Doethach Cymru: rhaglen holistig i ddarparu gwybodaeth ac anogaeth 

gyda’r nod o droi teithwyr Cymru at ffurfiau carbon is o gludiant.
• Ailwampio Cartrefi Cymru: ailwampiad cartref cyfan ar gyfer treian o stoc tai Cymru 

(tua 400,000 o gartrefi) erbyn 2020, yn cynnwys effeithiolrwydd ynni a micro-gynhyrchu 
(lle bo’n briodol) i ostwng allyriadau tua 60% fesul eiddo, gan creu neu amddiffyn dros 
20,000 o swyddi.

• Hyfforddiant sgiliau ar gyfer technoleg gwyrdd: rhaglen uchelgeisiol i hyfforddi 
gweithwyr mewn sgiliau cynaladwyedd allweddol, yn targedu ardaloedd o ddiweithdra 
uchel i gyflawni hyfforddiant ac i gefnogi prosiectau sy’n defnyddio’r sgiliau hynny. 

10.  Mae’r glymblaid Atal Anrhefn Hinsawdd yng Nghymru yn cynnwys Oxfam Cymru, Unison, UCMC, Cyfeillion y Ddaear Cymru, RSPB Cymru, Sustrans Cymru, WWF Cymru, 
CAFOD, Cymorth Cristnogol, Coed Cadw, Tearfund, Ffederasiwn Cenedlaethol Sefydliad y Merched Cymru, Ymddiriedolaethau Bywyd Gwyllt, y Ganolfan Technoleg Amgen

Dai y Ddraig, yn cynrychioli Atal Anrhefn 
Hinsawdd Cymru, y mae Oxfam Cymru yn 

aelod ohono, a dymuniadau pobl Cymru am 
weithredu grymus ar newid hinsawdd. G

